
Коми Республикаса Юралысь бердын асшӧр уджалысьяслысь инöдъяс торъя дорйысь 
Коми Республикаса Юралысь бердын асшӧр уджалысьяслысь инöдъяс торъя дорйысьӧн уджмогъяс збыльмӧдӧм могысь шуа:
1. Урчитны, мый Коми Республикаса Юралысь бердын асшӧр уджалысьяслысь инöдъяс торъя дорйысьӧс индӧ чинӧ да мездӧ чинысь Коми Республикаса Юралысь Коми Республикаса Юралысьлӧн да Коми Республикаса Веськӧдлан котырлӧн Администрацияса Юрнуӧдысьлӧн представление серти Коми Республикаса Юралысьлӧн уджмогъяс кадколастысь абу унджык кадколаст вылӧ.

2. Вынсьӧдны Коми Республикаса Юралысь бердын асшӧр уджалысьяслысь инöдъяс торъя дорйысь йылысь Положение  содтӧдын индӧм серти.
3. Тайӧ Индӧдыс вынсялӧ сійӧс примитан лунсянь.

Коми Республикаса Юралысь бердын асшӧр уджалысьяслысь инöдъяс торъя дорйысь йылысь 
ПОЛОЖЕНИЕ
1. Тайӧ Положениеыс индӧ Коми Республикаса Юралысь бердын асшӧр уджалысьяслысь инöдъяс торъя дорйысьлысь шӧр могъяссӧ, уджъяссӧ, инӧдъяссӧ (водзӧ - Асшӧр уджалысьяслысь инöдъяс торъя дорйысь).

2. Асшӧр уджалысьяслысь инöдъяс торъя дорйысь аслас уджын мыджсьӧ ставӧн примитӧм войтыркостса инӧд принципъяс да нормаяс вылӧ, Россия Федерацияса Оланподув, федеральнӧй оланпасъяс да Россия Федерацияса мукӧд нормативнӧй инӧда акт вылӧ, Коми Республикаса Оланподув, Коми Республикаса оланпасъяс да Коми Республикаса мукӧд нормативнӧй инӧда акт вылӧ, а сідзжӧ тайӧ Положение вылӧ.
3. Асшӧр уджалысьяслысь инöдъяс торъя дорйысь вӧчӧ ассьыс уджсӧ кыдзи ас кежас, сідзи и урчитӧм пӧрадок серти федеральнӧй канму власьт органъяскӧд да Коми Республика мутасын уджалысь налӧн мутас органъяскӧд (водзӧ - федеральнӧй канму власьт органъяс), Коми Республикаса канму власьт органъяскӧд, Коми Республикаса канму органъяскӧд, меставывса асвеськӧдлан органъяскӧд, Коми Республикаын мортлысь инӧдъяс торъя дорйыськӧд, мукӧд органкӧд да организациякӧд, торъя йӧзкӧд да юридическӧй кывкутысьяскӧд йитӧд кутӧмӧн.
4. Асшӧр уджалысьяслысь инöдъяс торъя дорйысьлӧн медшӧр могъяс:
1) дорйыны асшӧр удж нуӧдысь субъектъяслысь инӧдъяс да оланпас серти интересъяс;

2) сетны отсӧг общественнӧй институтъяс сӧвмӧдӧмын, кутшӧмъясӧс котыртӧма асшӧр удж нуӧдысь субъектъяслысь инӧдъяс дорйӧм вылӧ;

3) кутны йитӧд предпринимательскӧй сообществокӧд;

4) участвуйтны асшӧр удж сӧвмӧдан да асшӧр удж нуӧдысь субъектъяслысь инӧдъяс доръян юкӧнын канму политика лӧсьӧдӧмын да олӧмӧ пӧртӧмын.

5.  Асшӧр уджалысьяслысь инöдъяс торъя дорйысь видлалӧ асшӧр удж нуӧдысь субъектъяслысь норасьӧмъяссӧ Коми Республикаса канму власьт органъяслӧн, федеральнӧй олӧмӧ пӧртысь власьт органъясса мутас органъяслӧн, Коми Республикаын меставывса асвеськӧдлан органъяслӧн да налӧн чина йӧзлӧн, кодъяс торкӧны асшӧр удж нуӧдан юкӧнын налысь инӧдъяссӧ да оланпас серти интересъяссӧ, решениеяс либӧ вӧчӧмторъяс (вӧчтӧмтор) вылӧ.
6. Асшӧр уджалысьяслысь инöдъяс торъя дорйысьлӧн шӧр уджъяс:

1) анализируйтны да донъявны Коми Республикаын асшӧр удж нуӧдысь субъектъясӧс инӧдъясӧн да оланпас серти интересъясӧн могмӧдӧм кузя серпассӧ;

2) участвуйтны асшӧр удж нуӧдысь субъектъясӧс инӧдъясӧн да оланпас серти интересъясӧн могмӧдӧм кузя мероприятиеяс да мераяс лӧсьӧдӧмын; 

3) примитны гражданаӧс, видлавны гражданалысь да организациялысь асшӧр удж нуӧдысь субъектъяслысь инӧдъяс да оланпас серти интересъяс доръян юалӧмъяс кузя шыӧдчӧмъяс;

4) урчитӧм пӧрадок серти сетны асшӧр удж нуӧдысь субъектъяслысь инӧдъяс да оланпас серти интересъяс доръян юалӧмъяс кузя вӧзйӧмъяс, рекомендацияяс;

5) урчитӧм пӧрадок серти сетны Коми Республикаса Юралысьлы, Коми Республикаса Веськӧдлан котырлы вӧзйӧмъяс сы йылысь, кыдзи бурмӧдны асшӧр удж нуӧдысь субъектъяслӧн инӧдъясӧ да оланпас серти интересъясӧ кутчысьӧмын федеральнӧй оланпастэчас да Коми Республикалысь оланпастэчас.

7. Асшӧр уджалысьяслысь инöдъяс торъя дорйысьлӧн урчитӧм уджмогъяс збыльмӧдӧм вылӧ эм инӧд:
1) урчитӧм пӧрадок серти ассьыс могъяс олӧмӧ пӧртӧм вылӧ корны да босьтны канму власьт федеральнӧй органъясысь, Коми Республикаса канму власьт органъяслысь, Коми Республикаса канму органъясысь, меставывса асвеськӧдлан органъясысь, мукӧд органысь да организацияысь, торъя мортлысь да юридическӧй кывкутысьлысь колана юӧръяс, документъяс да материалъяс;

2) урчитӧм пӧрадок серти ассьыс уджмогъяс олӧмӧ пӧртігӧн ветлыны Коми Республикаса канму власьт органъясӧ, Коми Республикаса канму органъясӧ, меставывса асвеськӧдлан органъясӧ, мукӧд органӧ да организацияӧ;

3) урчитӧм пӧрадок серти участвуйтны сӧвещаниеясын, конференцияясын, семинаръясын асшӧр уджалысьяслӧн инӧдъяскӧд да оланпас серти интересъяскӧд йитчӧм юалӧмъяс видлалігӧн; 

4) урчитӧм пӧрадок серти ассьыс уджмогъяс збыльмӧдӧм вылӧ корны квалифицируйтӧм специалистъясӧс, котыртны экспертнӧй группаяс;

5) сетны асшӧр удж нуӧдысь субъектъяслӧн инӧдъяс да оланпас серти интересъяс кутысь нормативнӧй инӧда акт балаяс вылӧ кывкӧртӧдъяс, кутшӧмъясӧс быть колӧ видлавны Коми Республикаса канму власьт органъясӧн да Коми Республикаын меставывса асвеськӧдлан органъясӧн. Коми Республикаса канму власьт органъяс да Коми Республикаын меставывса асвеськӧдлан органъяс юӧртӧны Асшӧр уджалысьяслысь инöдъяс торъя дорйысьлы кывкӧртӧд видлалан помшуӧмъяс йылысь лӧсялана кывкӧртӧд воан лунсянь комын лунысь абу дырджык кадколастӧ;
6) нуӧдны мукӧд удж аслас компетенцияын федеральнӧй оланпасъяс, а сідзжӧ Коми Республикаса оланпасъяс серти.

8.  Асшӧр уджалысьяслысь инöдъяс торъя дорйысьӧс уджӧн могмӧдӧ Коми Республикаса Юралысьлӧн да Коми Республикаса Веськӧдлан котырлӧн Администрация.

